
ҚАЗІРГІ ЗАМАНҒЫ МУЗЕЙ КЕЛБЕТІ:  
МУЗА МЕКЕНІНЕН – ДИСНЕЙЛЕНДКЕ

ХХІ ғасырдың екінші он жылдығындағы әлеуметтік-мәдени парадигмалардың шеңберінде 
заманауи адам көбінесе бұқаралық ақпарат құралдары мәдениетінің тұтынушысы ретінде 
сипатталады. «Қазіргі-кешегі» дискурсының қарқынды ауысуы құбылысында ол хронологиялық 
толқын жағдайымен қайшылықты қатынаста: қазіргінің тез ауысуы соншалық, кешегі орын алған 
сансыз ақпараттық оқиғалар бүгін мүлдем маңызын жоғалтып отырады. Постмодернистік сана 
қисынындағы қазіргі өткеннен туындамайды және болашақпен етене жалғасып кетеді, ал айталық, 
30-40 жылдай ертеректегі тарихи оқиғалар жас ұрпақтың түйсігінде «біздің заманымызға дейінгі» 
секілді болып көрініс табады. Бірақ, өз тарихын ұмыту неге әкеліп соғады, бұл белгілі жәйт, соған 
орай, өткен кезеңдегі музей ісін жаңаша қарқынмен жаңғыртып, оның жаңа мәдени толқынға 
ілесу әлеуетін, заманға сай маңызын арттыру мәселесін қарастыру қажет. 

The image of the modern museum: from the world of the Muse - to the Disneyland

Within the framework of the socio-cultural paradigm of the second decade of the 21st century, mod-
ern man is most often characterized as a consumer of mass media culture [1, p. 143]. Against the back-
drop of the rapid change in the discourse «present-past», it is in a contradictory situation of chronological 
fluctuations: the present is changing so rapidly that numerous information events were completely irrel-
evant yesterday. In the logic of postmodern consciousness, the present does not flow from the past and 
is very indirectly contiguous with the future, and historical events, say, 30-40 years ago, become literally 
«prehistoric» in the world view of the younger generation. But the danger of forgetting their history is 
notorious, therefore, it is necessary to rethink the experience of the museification of the past and to find 
ways to incorporate it into new cultural realities that are adequate to the actual worldview.

Образ современного музея: из мира музы – в Диснейленд

В рaмкaх социокультурной пaрaдигмы второго десятилетия XXI векa современный человек 
чaще всего хaрaктеризуется кaк потребитель мaсс-медийной культуры. Нa фоне стремительной 
смены дискурсa «нaстоящее-прошлое» он нaходится в противоречивой ситуaции хронологической 
флуктуaции: нaстоящее нaстолько стремительно меняется, что многочисленные информaционные 
события вчерa совершенно не aктуaльны сегодня. В логике постмодернистского сознaния 
нaстоящее не вытекaет из прошлого и очень косвенно соприкaсaется с будущим, a исторические 

Қазіргі заманғы музей келбеті: муза мекенінен – Диснейлендке

события, положим, 30-40-летней дaвности стaновятся в мировосприятии молодого поколения 
буквaльно «доисторическими». Но чем грозит зaбвение своей истории, печaльно известно, 
следовaтельно, необходимо по-новому осмысливaть опыт музеефикaции прошлого и искaть 
способы его включения в новые культурные реaлии, aдеквaтные aктуaльному мировосприятию.

Ключевые слова: культура, современный человек, музей, история, молодое поколение.

ХХІ ғасырдың екінші онжылдығындағы 
əлеуметтік-мəдени парадигмалардың шеңбе-
рінде заманауи адам көбінесе бұқаралық ақ-
парат құралдары мəдениетінің тұтынушысы 
ретінде сипатталады [1, 143 б.]. «Қазіргі-кешегі» 
дискурсының қарқынды ауысуы құбылысында 
ол хронологиялық толқын жағдайымен қайшы-
лықты қатынаста: қазіргінің тез ауысуы 
соншалық, кешегі орын алған сансыз ақпараттық 
оқиғалар бүгін мүлдем маңызын жоғалтып оты-
рады. Постмодернистік сана қисынындағы 
қазіргі өткеннен туындамайды жəне болашақпен 
етене жалғасып кетеді, ал айталық, 30-40 жыл-
дай ертеректегі тарихи оқиғалар жас ұрпақтың 
түйсігінде «біздің заманымызға дейін» болған 
тарих секілді көрініс табады. Бірақ, өз тарихын 
ұмыту неге əкеліп соғады, бұл белгілі жəйт, 
соған орай, өткен кезеңдегі музей ісін жаңаша 
қарқынмен жаңғыртып, оның жаңа мəдени 
толқынға ілесу əлеуетін, заманға сай маңызын 
арттыру мəселесін қарастыру қажет [2, 122 б.]. 

Бұл көзқарас философиялық тұрғыда белгілі 
бір уақыт аралығында тарихи-мəдени тəжірибені 
сақтау мен кейінгі ұрпаққа жеткізу арқылы жүріп 
отыратын заңдылықтарды ашуға бағытталған 
əдіске сілтеме беретін Э. Гуссерльдің феноме-
нологиясында келтірілген. Бұл біздің қазіргі за-
манауи мəдениеттегі сабақтастық үрдісі, мəдени 
жады құбылысы немесе «ұлттың мəдени коды» 
дегенді білдіреді. Гуссерль тарихилық ұғымын 
бұрынғы өтіп кеткен ұрпақтың қазіргі кезде өмір 
сүріп жатқан адамдар мен қауымдастықтардың 
негізгі жүйесінің қалыптасуына тигізетін əсері, 
ықпалы ретінде бейнелейді. Басқалай айтқанда, 
бұл ұрпақтар арасындағы мəнді байланысты ор-
нату мен алға жылжу үрдісі. Ол бұл байланысты 
«тіршілік əлемінің» тұрақтылығын сақтаудағы 
жүйе құрушы ретінде де түсіндіреді.

«Тіршілік əлем» бүкіл тіршілік иесінің өмір 
сүру шеңберін білдіреді [3]. Гуссерль бойынша, 
бұл əлем түпкі негізі ұжымдық жады болып та-
былатын материалдық жəне материалдық емес 
мағынада өмірдің тұтастығы, жиынтығы ретінде 
түсіндіріледі. Шындығында, ХХІ ғасырдың ба-
сында мəдени жадының жоғалуы оның, М. Ве-
бер айтпақшы, мəдениеттің басты діңгегі болып 
табылатын құндылықтық негізінің жоғалуымен 

байланысты. М. Вебер өз еңбегінде: «Мəдениет, 
міне, бізге эмпирикалық шындықтың нақ 
өзі, өйткені, біз оны құндылықтық идеяларға 
жатқызамыз» – деп жазды. 

Біз өзіміз үшін құндылықтық мəні бар 
дүниелерді ғана мəдениеттің негізі деп са-
наймыз [4, 129 б.]. Өткеннің құндылықтық 
мəннің жоғалуы техногенді қоғамның дамуы-
мен жəне инновациялық өзгерістер кезеңінің 
толқынымен байланысты. Мұндай беталыс 
бұрынғы этномəдени жадының келмеске 
кетіп, мəңігіге өшуіне алып келуі мүмкін. 
Постмодернистік мəдениет ұрпақтары əлемдік 
мəдениет мұраларын жай символдық тұрғыда, 
мифтік мазмұнда қабылдайды, оның басты 
себебі, қазіргі таңда сандық аction (іс-əрекет) 
жанрының дамуымен байланысты. Осылайша, 
əр мəдениеттің түпкі дүниетанымдық мəні жүйе 
құрушы элемент, яғни, қоғамдық тұтастық пен 
этностың мəдени бірегейлігін қалыптастырып 
жəне ұстап тұрушы ретіндегі рөлін жоғалтады. 
Дəстүрлі мəдениет жиынтығы, əрі кетсе, рухани 
жəне материалдық құндылықтарды білдіретін 
мемориалды білім ретінде көрініс табады, 
алайда, қазіргі жағдайдағы əлеуметтік-мəдени 
үрдіске ешқандай да ықпалын тигізе алмайды. 
Бұл жағынан кез келген музейлік институттың 
негізі болып табылатын «жады мəдениеті» 
ұғымы антропологиялық əртүлілік пен адам-
зат бірлігінің құралы болады. П. Верго ұсынған 
Жаңа Музейтану (New Museology by P. Vergo) 
тұжырымдамасы негізінде дəл осы қағида жа-
тыр [5, 31 б.]. Дж. Харристің келтіруі бойынша, 
П.  Верго «музей қорындағы экспонаттардың, аса 
бай жəдігерлер топтамаларының құндылықтық 
бағасының төмендеуіне қарсылық білдірген сол-
шыл бағыт өкілдеріне үндеу тастады. Музейдің 
жаңа үлгісі – бұл, өткен нəрсе туралы бос 
толғаныстың орнына қазіргі заманғы адамдар-
мен жəне өзекті саяси мəселелермен байланыс 
орнатуды ең бірінші орынға шығаратын фено-
мен» [6, 26 б.]. Жер жүзінде музей феноменінің 
əлеуметтік-мəдени институт ретінде ұзақ уақыт-
тық қалыптасу тарихы тек «нəзік батылдықты» 
ғана паш етіп қоймай, сондай-ақ, оның ұлттық 
игі лікті көрсетудегі үлкен мүмкіншілігін айшық-
тайды.

Музей (гректің museion – «орын», «музаға 
арналған орын», «муза ғибадатханасы») деген 
түсінік береді. Грек философтарының ерекше 
салтанатпен безендіріліп, жиын жасауға арналған 
сəнді ғимараттары антика дəуірінде осылай 
аталған. Музей табиғат жəне адам қолымен 
жасалған өнер туындылары мен көне заман 
ескерткіштерін, үлгі-нұсқаларын зерттеп жинау-
шы, сақтаушы, əрі бұл мұраларды ұрпақтан-
ұрпаққа жеткізе отырып солардың негізінде 
қоғам мүшелеріне тəлім-тəрбие беретін ғылыми-
мəдени мекеме. Немесе, əртүрлі этникалық 
мəдени дəстүрлердің жəне ұрпақаралық диа-
логты, тілдесуді, жүздесуді ұйымдастыратын 
айрықша мəдени кеңістік. Бүгінгі музейта-
нуда қалыптасқан ғылыми тұжырымдарға 
сүйенсек, атқаратын қоғамдық функциялары-
на қарай əлеуметтік институт ретінде музей – 
мəдени, тарихи жəне ғылыми құндылықтарды 
сақтауға, музейлік заттар арқылы мəліметтерді 
жинақтап таратуға, өскелең ұрпаққа ата-баба-
мыздан қалған мұралар жөнінде тəлім-тəрбие 
беруге арналған тарихи қалыптасқан көп қырлы 
əлеуметтік ақпараттар институты. Музей адам-
зат болмысын ұрпақтан-ұрпаққа жеткізуші 
дəнекер рөлін атқарады жəне адам бойындағы 
руханилық қасиетті де қалыптастыруға музей 
бірден бір себепші бола алады [7, 303 б.].

Мəдени-философиялық тұрғыдан 
алып қарасақ, тарихтың əр кезеңінде адам 
болмысының көріністерінің өзгерісін 
байқаймыз. Антика заманында «саяси жануар» 
(Плотон) деген ат алса, Жаңа заманда «ойлай 
алатын қамыс» (Б. Паскаль), ал постмодернистік 
кезеңде оны «өлді» деп (М. Фуко) жариялайды 
[8, 173 б.]. Жоғарыда келтірілген адамзат туралы 
пікірлерді салыстыра отырып, музейдің де адам 
болмысын ашушы мəдени институт ретіндегі 
рөлін тағы да айшықтай кетсек болады. Өйткені, 
адамзат өткенін музейде сақталған жəдігерлер 
арқылы таниды. Осы кезге дейін адам жануар 
жағдайында да, биологиялық жағдайында да 
«өлмей», тіршілігін жалғастыруы құндылықтық 
негізінің сақталуымен тікелей байланысты. Ал, 
сол негіздің жоғалмай келесі ұрпақта жалғасын 
табу мекені – музей екені айдан анық. 

Музей – əсіресе, бүгінгі күні біздің ұрпақтар 
сабақтастығының ажырауы мəселесіне тап 
болған жағдайымызда, дамудың ең тиімді 
тəсілі болып табылады. 2014 жылғы қыркүйек 
айында Санк-Петербургте Халықаралық Му-
зейлер Кеңесі (ИКОМ) жиналған «Музей жəне 
билік» атты халықаралық форумда əлемдік 
экономикалық кризистерге қарамастан, 2012 

жылдан бастап қазірге дейін əлемде 3000 астам 
жаңа музей ашылғандығы жөнінде жария ет-
кен болатын. Бұл дегеніміз, ұлттың жады – 
экономикалақ əл-ауқаттан əлдеқайда маңызды 
екендігін дəлелдейді [9, 122 б.]. 

Сонымен қатар, баяндамашылардың көбі 
мəдениет пен білімге құйылатын инвестиция 
барлық елдерде əртүрлі екендігі туралы да бүкіл 
əлемге ортақ үрдісті атап өтті.

Көптеген мемлекеттер қаржының көп бөлігін 
білім саласына құйып, сəйкесінше мəдениеттің 
даму мəселелеріне аз көңіл бөледі. Бірақ, 
мəселенің экономикалық жағы – негізгі түйткіл 
емес, өйткені, мəдениет ұлттық құндылықтарға 
тікелей жауап беретін болғандықтан, оған 
мемлекеттік қолдау көрсетілуі шарт. 2014 жылғы 
«Музей жəне билік» атты форумда Халық-
аралық Музейлер Кеңесінің Португалиядағы 
экс-президенті Луиш Рапозу өзінің баянда-
масында бір қызық статистика келтірген бо-
латын. Оның айтуынша, əлемде 20 ең таны-
мал тақырыптық саябақтар бар, соның екеуі 
ғана – еуропалық. Тақырыптық саябақтар – бір 
қарағанда, коммерциялық жоба болғанымен, 
қазіргі мəдениетке əсері өте үлкен екендігін атап 
көрсеткен. Өйткені, мұндай саябақтар елдің ең 
танымал белгісі, олар мемлекеттің экономикалық 
жəне саяси дамуының бірден-бір күші болып 
табылады. Мысалы, Ұлыбританиядағы əлемге 
əйгілі музейлердің қызметі ел қазынасына 
өндіріс пен жарнаманы қосқандағы табыстан 
əлдеқайда көп қаржы түсіреді. Әр бес туристің 
төртеуі музейді сол елге келгендегі ең басты 
себептерінің бірі ретінде көрсетеді. Мысалы, 
Америка Құрама Штаттарында ішкі жалпы 
өнімнің (ІЖӨ) 2% мəдениет өнімдері құрайды 
[10, 122 б.]. 

Сондай-ақ, мемлекеттен міндетті түрде қол-
дау көрсетілуі қажет мəдениет салалары бар 
екендігін ұмытпаған жөн. Жаһандану тұрғы сын-
да, ділге қысым жасалу қаупі жағдайында тек 
музей ғана қоғамдық зерденің кепілі бола алады. 
Бұл талаптың орындалуы үшін қала мен ай мақ-
тардағы, орталық пен шеткі аудандардағы му-
зейлердің арасында байланысты орнату қажет. 

Бірақ, мəдени сұхбаттың үлгісі жаңа заман 
талаптарына сай өзгеруі үшін жаңашыл бағытқа, 
бастамаларға құрылған басқарудың жаңа түрін 
енгізу қажет. Нарықтық стратегияны қоғамдық 
қажеттілікпен біріктіру. Жеке жəне қоғамдық 
өмірдің қызығушылықтарын үйлестіру керек. 

Михайл Пиотровский «Музей жəне билік» 
форумында айтып кеткендей: «Мəдениет пен 
биліктің басты мəселесі саясаттың қашан да 

мəде ниеттен жоғары тұруында. Мəдениет 
мемлекеттің бəсекеге қабілетті басым тұсы бо-
луы қажет» [11, 49 б.]. Бүкіл əлемде мемлекет-
тен гөрі демеушілер мен меценаттар мəдениетке 
қолдау көрсетудің əлсіздерге көмектесу емес, та-
бысы мол инвестиция екендігін ертерек ұғынды, 
өйткені бұл болашақтың инвестициясы.

Шартты түрде айтқанда, муза мекенінен 
Диснейлендке қарай жылжу керек. Музейдің 
ойын-сауықтық рөлі білім мен тəрбиенің бір 
бөлігі ретінде болуы шарт [12].

ХХ ғасырдың басында, еуропалық əлемде 
мəдени парадигмалардың түбегейлі ауысуы 
орын алған кезінде өнер музейлерінің статусы, 
мақсаты – міндеті өзгерді. Мүлдем жаңа бағытты 
ұстанушы – футуристер музейді «өнер қабірі» 
деп атайтын болды жəне жаңа тəжірибелер 
үшін ескілерінен құтылуға шақырды. Содан 
бері жүз жылға жуық уақыт өтті. Көркемөнер 
музейлері əлі де сол баяғыдай мəдени өмірдің 
орталығы. Олардың сақтау, қорғау, зерттеу 
экспо зициялау секілді бұрыннан қалыптасқан 
міндеті де өзгеріссіз күйінде. Өнер музейлерінің 
тек форматы мен бейнесі ғана өзгереді. Әлемдік 
жетекші өнер музейлерінің қызметі замана-
уи қоғам қажеттіліктеріне сай жүріп отырады. 
Қарым-қатынас құралдары өзгеруде, қазір олар 
бұрын-соңды болмаған əртүрлілікті қабылдау 
үстінде. Қазіргі адамдардың қабылдауы мен ой-
лау жүйесінің өзгеруі көркемөнер музейлерінің 
қызмет көрсету бағытының өзгеруіне өз ықпалын 
тигізуде. 

XX ғасыр бойы музейлердің статусы ұлғайып, 
басқа да əлеуметтік мəдени институттардың 
қызметтерін өзіне алуына байланысты мəдени 
ақпаратты трансляциялаудың негізгі құралына 
айналды [13]. Егер бұрындары музейлерге 
баратындардың негізгі легі жоғары білімді, 
оқыған адамдар жəне олардың ұрпақтары бол-
са, қазірде музейлерге барушылардың əлеу-
меттік құрамы біршама кеңейген. Қазіргі 
əлеуметтік мəдени жағдай музейлерге жаңа 
идеялар, білімдер, рухани құндылықтар іздеуге 
итермелейді. Осылайша музейлер қоғамдық 
сананың дамуын белгілі деңгейін бейнелейтін 
институттан біртіндеп оған жаңаша серпін 
беретін институтқа айналуда. Осыдан біраз 
уақыт бұрын музей экспозицияларын орна-
ластыруда ғылыми схемаларға сүйенушілік 
күшті болса, қазірде қойылған жəдігерлердің 
мағынасы мен мазмұнын жеткізу үшін түрлі 
əдіс-тəсілдер мен жаңашылдық таныту кеңейіп 
келеді. Яғни, ақпараттың аса мол уақытында, 
тек музей қабырғасында ала алатын əсерлер 

беруге бағытталған материалды келушілерге 
ұсынуда бірегейлік пен ерекшелік жасауға 
тырысушылық басым. Алайда адамдардың ру-
хани, танымдық, рекреациялық қажеттіліктерін 
өтеу орындарының барған сайын молайып, өз 
қызметтерін жетілдіріп отыруы музейлер үшін 
жаппай бəскелестік заманында үлкен сын болып 
отыр. Елдің əл-ауқаты жоғары болған жағдайда 
ол көп білінбесе, экономикалық дағдарыс 
кездерінде ол сұраныс тіптен түсіп кетуі мүмкін. 
Батыс елдерінде ХХ ғасыр бойы саны жағынан 
ұлғайып келген музейлердің көпшілігінің 
жағдайы қазірде мəз емес көрінеді. Германияда 
мəдени менеджмент саласының белді маманда-
ры болып табылатын Дитер Хазельбах, Армин 
Кляйн, Пиус Кнюзель жəне Штефан Опиц елде 
мемлекет есебінен жұмыс істеп тұрған музей-
лер, кітапханалар мен театрлардың жартысы-
нан артығын жауып тастауды ұсынды. Мəдени 
саясаттың елде сəтсіздікке ұшырағандығы тура-
лы «Мəдени инфаркт: барлық жерде бір-біріне 
ұқсастық тым көп» деген кітапта жан-жақты 
ашылып жазылған[14, 118 б.].

Музей ісіндегі тағы бір тенденцияға арнайы 
мамандандырылған музейлердің, яғни белгілі 
бір топқа, аудиторияға арналған музейлердің 
ұлғаюы. Олардың қатарына балаларға арналған 
музейлерді немесе белгілі бір қоғамдық мəсе-
леге арналған музейлерді жатқызуға болды. 
Балаларға арналған музейлердегі экспозициялар 
музейлік педагогика құрастырған əдістемелерге 
сəйкес балалардың жас ерекшеліктерін ескере 
отырып жасалған. 2004 жылы Израильдің Хо-
лон қаласында мүмкіндігі шектеулі адамдарға 
арналған бірінші қозғалмалы көрменің негізі 
қаланды. Музей ішіндегі «Түнектегі диалог» 
деп аталатын көрме келушілерді бір мезет көзі 
көрмейтін адамдардың əлемімен таныстырады. 
Келуші тастай қараңғыда көзі көрмейтін адам-
ды жетектейтін таяқты ұстап, түрлі дыбыстар-
ды, иістерді, машиналардың, қала көшелерінің 
дыбыстарын айыруға үйренеді. Көрменің па-
вильондары көшенің, парктің, порттың тіптің 
кафенің үстелдеріне дейін асқан шынайылықпен 
берілген. Музейде құлағы естімейтін адамдардың 
əлемімен танысуға арналған көрме де бар [15, 
155 б.].

Цифрлы технологиялар мен IT саласының да-
муы музейлік жəдігерлерді 3D моделдерін құру 
арқылы қайта қалпына келтіру ісін жаңа деңгейге 
көтерді. Қазірде дамыған батыс елдерінде осы 
технологиялар кеңінен етек жайған сала болып 
табылады. ХХ жəне XXI ғасырлар тоғысында 
пайда болған Digital Humanities деген пəнаралық 

бағыт қазірде гуманитарлық ғылымдардың 
барлығын дерлік өзіне қосады десек болады. 
Қазірде осы бағытта жұмыс жасайтын 100-ден 
астам ғылыми зерттеу орталықтары, универси-
теттерде кафедралар белгілі. Олардың ішінде ең 
танымалы Лондон корольдық колледж (King’s 
College London) Digital Humanities кафедрасы. 
Олардың жасаған жобаларына Британ музейінен 
цифрлау арқылы электрондық форматқа 
өткізілген 10000-ға жуық өнер туындыларының 
электрондық кітапханасы, 1550 жылға дейінгі 
ағылшын ортағасырлық музыкасының цифрлы 
архиві жəне тағы басқа тарихи мəліметтердің 
электрондық базалары жатады. Электрондық 
базалар қазірде одан ары толықтырылып, 
жетілдірілу үстінде [16, 54 б.]. Әрине, бұл тех-
нологияларды ұтымды жəне орынды пайдала-
ну ғана қажетті нəтиже беретіндігі сөзсіз. Де-
генмен, ақпараттық жəне коммуникациялық 
технологиялардың музей ісіне кіруін қайтымсыз 
үрдіс деуге болады. Бұл жерде қай музей осы 
технологияларды неғұрлым ерте жəне тиімді 
пайдалана алса сол ұтары анық. Осы тенден-
цияны түсінген біздің үкімет 2025 жылға дейін 
виртуалды мұражайлар желісін құру жəне 
барлық мұражай қорларын, концерттік жазба-
ларды, материалдық жəне материалдық емес 
тарихи-мəдени мұраның атаулы туындыларын 
электрондық форматқа көшіруді жоспарлауда.

Қазақстанның ірі қалаларының əрқай-
сында өзінің сурет өнері, мүсін, сəндік өнер 
туындыларының бірегей топтамалары жинақ-
талған музейлері бар. Көркем өнер музейлерінің 
басты қызметі – құнды жəдігерлерді халықтың 
келіп көруіне жағдай жасау, жəне де көрер-
меннің бойына өнерге деген құлшынысты да-
рыту. Көрерменнің назарын өнерге аудару [17,  
156 б.]. 

Музей – қылқалам шебері мен көрерменнің 
бір-бірімен кездесетін орны десек болады. Кей-
де, ғасырлар, кейде кеңістік арқылы. Бірақ, 
медиа-технологияның шарықтап дамуына 
қарамастан, олардың басқа кездесу орны жоқ. 
Сурет өнерінің сипаты мен табиғаты осындай 
– ол көрерменнің сурет туындысының алдын-
да тұруын талап етеді. Тек осы жағдайда ғана 
суретшінің шығармасы арқылы жеткізгісі кел-
ген ойын түсіну, оны өзінше бағамдап, жаңа бір 
ойдың, идеяның тууына жол ашылады. Алайда, 
бұл көріністің үзілмей үнемі жалғасын тауып 
отыруы үшін музей экспозициялық кеңістігіне 
жан бітіруі керек, барлығы əсерлі, бейнелі жəне 
заманауи болуы шарт [18, 184б.]. Қазақстан 
Республикасының музейлер қоры аса көркем 

дүниелерге бай, бұл дүниелер, негізінен, кеңестік 
кезеңдерде жинақталып, 1990 жылдардағы ауыр 
дағдарыс уақытында музей қызметкерлерінің 
күш салуы арқасында сақталып қалды [19 ]. 
Біздің музейлер адамдарға, коллекцияларға 
өте бай. Әр музейдің өзіне тəн есте қаларлық 
кейпі бар, əрине бұл сол жерде тынымсыз еңбек 
ететін музей қызметкерлерінің жұмысының 
жемісі. Иə, біздің музейлердің тəжірибесі көп, 
құнды жəдігерлеріміз де жетерлік, алайда осы 
музейлеріміздің мемлекет тарапынан көрсетілер 
көмекке мұқтаждық мəселелері де аз емес. 

Алдымен, мəселенің басы қаржыға келіп 
тіреледі. Жəдігерлер топтамасын толықтыру, 
музей қорын қазіргі отандық авторлардың ту-
ындыларымен жасақтау, барлығы қаржыға бай-
ланысты. Қазіргі уақытта көп музейлерде бұған 
қаржы мүлдем бөлінбейді, бөлінсе де, өте аз 
көлемде. Кеңес кезеңінде бейнелеу өнері ту-
ындылары қалай жиналды? Құрамында əйгілі 
өнер майталмандары, өнертаушы теоретиктер 
жинақталған арнайы сарапшы-сатып алушы ко-
миссия болды [20, 99 б.]. 

Бұл комиссия жылына екі рет барлық ту-
ындыларды қарап, бағалап, ең жақсыларын 
музейге алды. Осылай музей қоры толығып 
отырды, сондай-ақ, олардың экспозицияға сəй-
кес тілігі, айшықтылығы басты назарда болды. 
Алынған дүниелер сол кезеңдегі уақыттың бір 
бөлшегі іспеттес болды. Тоқсаныншы жылда-
ры бұл тəжірибе үзіліп, əлі күнге дейін қайта 
жаңғыртылмай отыр. 

Сонымен қатар, іріктеудің байқаулық жүйесі 
– бұл өнер деңгейінің өсуіне үлкен кепіл бола 
алады [21]. Мұндай жүйе ежелгі Грецияда ой-
лап табылып, кең қолданылған болатын. Музей 
қорына немесе, жалпы, музей ішіне қойылатын 
жəдігерлерді іріктеу жүйесі өте күрделі, көп 
нəрсеге тəуелді, əрі аса үлкен көңіл бөлуді қажет 
ететін жұмыс, өкінішке орай, көп музейлердің 
осал тұсы да осы. Ең алдымен, мемлекеттен 
бөлінетін қаржыға байланысты. Екіншіден, бұл 
процестің қаншалықты ашық жүргізілетініне 
байланысты. 

Іріктеудің жария түрде өтуі – жоғарыда 
айтыл ған Қазақстанның қазіргі өнер саласын-
дағы ең айтулы есім мен туындыны таңдау мін-
детін сəтті жүзеге асырудың бірден бір кепілі. 
Әрине, біздің музейлерге əлемдік деңгейдегі 
шетелдік авторлардың еңбектерін алып кел-
се, нұр үстіне нұр болар еді, алайда, əзірге 
қазіргі жағдайымызда бұл тек утопия ғана. 
Көркемөнер қорларын толықтыру тек мемлекет 
есебінен қаржыландырылуы шарт емес. Әлемдік 

тəжірибеде бұл міндетті өзіне алатын қамқорлық 
кеңестері бар [22, 48 б.]. Бірақ, мұндай жағдайда 
қамқорлық кеңестерінің заңды түрде мəртебесі 
бекітіліп, соған сəйкес атқаратын қызметтері 
айқындалуы керек. Егер де отандық музейлер 
қызметінде осындай тəжірибелер қабылданбаса, 
олардың ары қарайғы даму келешегі кері көрініс 
берері хақ. 

Көркемөнер музейлерінің алдында тұрған 
тағы да бір түйткіл – кадр мəселесі. Қазіргі таңда 
жаңашыл ойлай алатын арт-менеджерлер, қайта 
қалпына келтіру ісі бойынша кəсіби дайындалған 
мамандар, т.б. өте тапшы. Сондай-ақ, музей са-
ласында «музей ісі» бойынша маманданған жас 
мамандардан гөрі басқа сала қызметкерлері көп. 
Бұл да болса еліміздегі музейлердің дамуының 
жолына үлкен кедергілердің бірі болып отыр. 

Қазіргі заманауи үлгідегі өнер музейлері 
туралы тағы да қосып кеткім келіп тұр. Музей 
ішінде диалогтік, тіпті, полилогтік, яғни, барлық 
адамдар бірін-бірі түсіне алатындай сұхбаттық 
кеңістік қалыптастыру қажет. Мен бұл сөзбен 
қазіргі өнер музейлерінің тек ересектерге 
арналғандығы туралы айтқым келдi [23, 181]. 

Бірақ, музей кеңістігіне жас буынды тарту 
үшін оларды таңқалдыру керек, музейді ескірген, 
солғын атмосферадан арылту қажет. 

Қазіргі заманғы музейлер, менің ойым-
ша – əрқашан кішкене аттракцион – шытыр-
ман аралас экшн жанрында болғаны дұрыс. 
Эрми таж экспозицияларындағы Манифест 
осының жарқын мысалы. Музейге ойын-сауық 
өндірісімен бəсекелестікке түсу шарт емес 
шығар, алайда, сонан қалайда өз орнын табуы 
керек. 

Тағы бір өзекті мəселе – музей қорын 
электронды форматқа көшіру, іздеу жүйесіне 
ыңғайландырып жасақталған бірыңғай ақпарат-
тық база жасақтау. Музейлер тек сақтау мен 
қалпына келтіру жұмыстарымен ғана айна-
лыспайтынын есте сақтау керек, олар сондай-
ақ, зерттеу, түсінік беру жұмыстарымен де 
шұғылданады. Ал жəдігерлерді кең ауқымда зер-
делеу үшін жақсы мəліметтер базасы барлығына 
қолжетімді болуы керек. Осы үшін де ІТ-
технологиялар болуы қажет. Виртуалды музей 
жасақтау арқылы шалғай аймақтарда тұратын 
немесе əлеуметтік мүмкіншілігі шектелуіне 
қарамастан үйде отырып-ақ қажет ақпараттарды 
оңай тауып, пайдалана алу мүмкіндігін туғызуға 
əбден болады [24, 33 б.]. 

Музей қорын цифрлық үлгіге көшіру – 
өте қиын, ұзақ уақытты алатын, əрі біліктілігі 
жоғары кəсіби мамандарды, заманауи жабдықтар 

мен қаржыны қажет ететін жұмыс. Бірақ, бұл 
жұмысты жақын арада қолға алу қажет. Қазақтың 
төл туындылары əлемге паш етіп көрсетуге 
тұрарлық теңдесіз дүниелер екені сөзсіз. 

Әйткенмен, Қазақстандағы музейлер – 
мəдени кірігудің көрінісі. Еуропалық типтегі му-
зейлер жүйесі, негізінен, Ресей империясының 
құрамына енген кезеңнен бастап модернизация 
үрдісінің нəтижесі ретінде пайда болды. 

Қазақстан музейлері 1991 жылы өз алдымызға 
егемен ел болып, тəуелсіздік алған кезеңнен бас-
тап өзіндік даму бағыты айқындалып, құлашын 
кеңге жая бастады. Осы уақыттан бастап 
ғылыми зерттеу жұмыстарының өзіндік даму 
жолы басталды десек болады, музей желілерінің 
ауқымы кеңейіп, жаңа типтегі музейлер пай-
да болды. 2005 жылы тəуелсіз мемлекеттің 
қалыптасуының өтпелі кезеңі аяқталып, енді 
оның дамуының жаңа сатысы басталады. 
Қазақстан музейлері ұлттық нақышта сипат 
алып, басты бағыты дəстүрлі, ұлттық өнерді паш 
етумен байланысты болғандықтан, музейлердің 
техномəдени-ағартушылық құрылымына үлкен 
қолдау көрсетілу керектігі жөнінде мəселе 
түбегейлі көрініс тапты [25, 122 б.]. 

Келесі заманауи даму кезеңі 2011-2012 жыл-
дардан басталып, оның негізгі сипатты белгісі 
мемлекеттік мекемелер тарапынан көрсетілген 
көмек пен қаржылық қолдау негізінде кəсіби 
музейлік іс-шаралардың ұйымдастырылуы 
болып табылады. Мысалы, «Музей түні» 
бүкілқазақстандық акция ретінде жарияла-
нып, мəдениет жəне ақпараттар Комитетінің 
қолдауымен елімізде жыл сайын дəстүрлі түрде 
барлық музейлерде өткізілетін болды. 

Қазақстан Республикасының Президентінің 
Қазақстан Халқына жолдауына сəйкес жүзеге 
асып, 2013 жылға дейін мерзімі ұзартылған 
«Мəдени мұра» (2004-2006 жж.) мемлекеттік 
бағдарламасы Ұлттық стратегиялық жоба 
ретінде музейлердің ғылыми-зерттеу қызметінің 
дамуына серпін берді [26, 178 б.]. 

Қазіргі таңда нақты емес деректер бойынша 
əртүрлі бағыттағы 200-ден астам музейлер бар 
деп есептеледі, алайда мұның аз екені сөзсіз. 

Жаңа музейлердің құрылуы толқын іспетті 
жүрді: елімізде 1991 жылдан кейін, шамамен, 
музейлердің 1/3 пайда болды [27, 155 б. ]. 

Негізінен, Тəуелсіздік кезеңінде құрылған 
жаңа музейлер, бұлар – аудандық тарихи-
өлкетану музейі мен қазақ мəдениетінің дамуы-
на үлесін қосқан тарихи тұлғаларға арналған му-
зейлер болды. Батырлардың дəстүрлі бейнесін 
паш ететін қазіргі «Қаһармандық» музейлерінде 

белгілі жағдайларға байланысты кеңестік 
кезеңде көрсетілмей қалған тарихи уақиғалар 
желісін қазақтың қоғамдық санасына қайта алып 
келу талабы тұр. 

Осындай музейлерді жасап шығару кезіндегі 
басты қиыншылық экспозиция ретінде көрініс 
тауып жəне сол арқылы көрермен жинауға бо-
латындай төлтума, түпнұсқа экспонаттардың 
жоқтығы. 

Жалпы, тұпнұсқа мен көшірменің арақаты-
насы туралы сұрақ қазақстандық музейлер үшін 
ең түйткілді болып табылады. Экспозиция-
да көшірмені пайдаланудың тарихы біршама 
уақытты қамтиды жəне тəжірибеде айтарлықтай 
кеңінен пайдаланылады. Алайда, бұл əдісті ша-
мадан тыс қолданатын болса, онда қоғамдық са-
нада түпнұсқаның маңызы жоғалып, музейдің 
түпнұсқа құнды жəдігерді сақтайтын орын 
ретіндегі мазмұны беделін жоғалтады. Сондай-
ақ, музейдің қарым-қатынастық кеңістік екенін 
де айта кету керек. Жəне, музейдің жергілікті 
қоғам өкілдері арасында кездесу мен қарым-
қатынас орны ретінде қабылданатынына да 
көптеген мысалдар келтіруге болады. Мы-
салы, Кеңес Одағының батыры атанған ең 
бірінші қазақ қызы Мəншүк Мəметованың 
Орал қаласындағы музейі «Фронтовичка» клу-
бы жұмысының арқасында көп уақыттан бері 
қала тұрғындарының жүрегін жаулай білді, 
тіпті облыс көлемінде де танымалдылыққа ие. 
Бұл музей де Ақтөбедегі Кеңес Одағының ба-
тыры атанған Әлия Молдағұлованың мемориал-
ды музейі секілді қаладағы əскери патриоттық 
жұмыстар өткізетін орталыққа айналды. Бұл 
ретте, «Әлия музейінің» кең көлемдегі қорында 
тұпнұсқа мемориалдық зат біреу ғана, сонымен 
қатар, музейдің орналасқан жері де – мемориал-
ды орын емес [28, 165 б.]. 

Көшірмелер – экспозициялық мəліметтер 
рөлін атқарған жағдайда, заманауи сəндік 
өнердің мүмкіндіктері мен тəжірибелерін 
мейлінше көбірек пайдалану қажет. Белгілі бір 
жерде экспонат ретінде орын алған түпнұсқа 
ерекше маңызға ие болады, келушілердің на-
зарын аударып, қызығушылығын арттыруға 
мүмкіндік туғызады, алайда, қазіргі таңда бұл 
əдіс, өкінішке орай, қазақстандық музейлерде 
сирек қолданылады. 

Мақсатты ғылыми-зерттеу жұмыстарының 
нəтижелері ретінде ғылыми қалпына келтіру 
жұмыстарын қолға алу да бір жол болып та-
былады. Бұл жерде түпнұсқаның қай жерде 
орналасқаны маңызды емес, ол Санк-Петербургте 
не Лондонда болуы мүмкін, өйткені, мұндай 

жағдайда «əлемдік ойлау жүйесі» сынды ұғымға 
жүгінеміз [29, 49 б.]. Музей мен келушілер 
үшін түпнұсқаның мəдени құндылық ретінде 
бар екендігі жəне оның музей не қандай да бір 
коллекция жинақтаушының емес, адамзаттың 
игілігі екендігі өте маңызды. Мысалы, қазақ 
хандығы дəуірінен жеткен тұпнұсқа жəдігерлер 
– Қазақстанда өте сирек дүние жəне олардың 
көбі негізінен шетелдік мұрағаттарда сақталған. 
Бірақ, қазіргі таңда, мұндай тарихымыздан 
сыр шертетін аса бағалы жəдігерлер туралы 
мəліметтер «Мəдени мұра» бағдарламасының 
арқасында біздің ғалымдарымыздың көмегімен 
анықталып, елімізге, Қазақстанға көшірме 
күйінде болса да, қайта алып келінуде. 

Тағы да бөлек бір мəселе ретінде жергілікті, 
аудандық жəне мектептерде орналасқан шағын 
музейлердегі түпнұсқа-көшірме туралы болмақ. 
Олар үшін балаларға арналған музейлердің 
тəжірибесін қолданған ең оңтайлы шешім болар 
еді, себебі, мұнда түпнұсқа мен соның жаңадан 
жасалған көшірме нұсқасының арасындағы 
айырмашылықты қолмен ұстап көре алады. 
Ең дұрысы, аудан, ауылдық музейлерді жас 
ерекшеліктеріне сəйкес бөліп, тек балаларға ар-
нап қайта жасақтау қажет, ал ғылыми бағыттағы 
музейлерді зерттеу базасы мен арнаулы маман-
дары бар үлкен қалаларға қалдырса болады. 

Қазір музейдің мақсат-міндеті өзгерген 
кезеңде, ол тек деректерді, құнды жəдігерлерді 
сақтап, көрсетумен айналысып қана қоймай, со-
нымен қатар, көшірме, жаңа дүниелерді, қайта 
қалпына келтірілген заттарды сақтаушы жəне 
кейінгі ұрпаққа жалғастырушы институт [30, 
479 б.]. 

Бүгінгі таңда біз ақпараттық технологияның 
дамуы есебінен туып отырған дəстүрлі жəне 
жаңа көзқарастардың қақтығысын көріп отыр-
мыз. Қазақстан музейлері үшін басым екі үрдіс: 
материалдық емес мұраның құрып кету қаупi 
төніп тұрған мəдени дəстүрлерін, соның ішінде 
«ауызша таралған», сақтау жəне қолдау; алыс 
өркениеттер дамуының «негізгі» үрдісіне ілесуге 
мүмкіндік беретін көрнекі бағыттарды дамыту.

Қазіргі заманғы қазақстандық музейлерде 
алдыңғы орынға «табиғилық» сипаты шығады, 
бұл біздің музейлердің ерекшелігі мен келешегін 
анықтайды.

Қазақ мəдениетінде ауызша жəне көркемдік 
дəстүр өте рөл атқарады, сондықтан, музыкалық 
жəне əдеби музей кешендерінің орны ерек-
ше. Қазақтың дəстүрлі көшпенділік мəдениеті 
қазіргі күнге дейін жəдігерлер табылған жерлер-
де музей қоры болып жасақталуда. Қазақстан 

халқының мəдениетінің көрінісі мемориалды 
музейлер мен музей-қорықтарда көп көрініс 
тапқандықтан, болашақта елімізде музей желісі 
осы бағытта дамитын секілді.

Қорыта келе, музей кешегі мен қазіргіні бай-
ланыстырып, кезеңдер арасындағы бірегейлікті 
қалыптастырушы институт ретінде жұмыс 
атқарады. ХХІ ғасырдағы музейлердің басты 
ерекшелігі адам туралы жаңа білімді өндіруші 
сатысына көтерілуі болып табылады. 

Жаһандық сипаты мəдениеттер арасындағы, 
соның ішінде музейлер арқылы жүзеге асатын 
диалогты қолдайды. Музей – көпір десек болады.  

Музей тек қоғамға қызмет етіп қоймайды, оны 
біріктіреді. Жаһандану тұрғысында, ділге қысым 
жасалу қаупі жағдайында тек музей ғана қоғамдық 
зерденің кепілі бола алады. Бұл талаптың орын-
далуы үшін қала мен аймақтардағы, орталық пен 
шеткі аудандардағы музейлердің арасында байла-
нысты орнату қажет. 

Бірақ, мəдени сұхбаттың үлгісі жаңа заман 
талаптарына сай өзгеруі үшін жаңашыл бағытқа, 
бастамаларға құрылған басқарудың жаңа түрін 
енгізу қажет. Нарықтық стратегияны қоғамдық 
қажеттілікпен біріктіру. Жеке жəне қоғамдық 
өмірдің қызығушылықтарын үйлестіру қажет. 

